
Na osnovu člana 32. stav 2. Zakona o prebivalištu i boravištu državljana Bosne i 
Hercegovine (“Službeni glasnik BiH“, broj 32/01), Ministarstvo civilnih poslova i 
komunikacija Bosne i Hercegovine, donosi 

PRAVILNIK 
O POSTUPKU PRIJAVE I ODJAVE PREBIVALIŠTA I BORAVIŠTA 

DRŽAVLJANA BOSNE I HERCEGOVINE, OBRASCIMA I EVIDENCIJAMA 
PREBIVALIŠTA I BORAVIŠTA 

Član 1. 

Pravilnikom o postupku prijave i odjave prebivališta i boravišta državljana Bosne i 
Hercegovine (u daljem tekstu: državljana BiH), obrascima i evidencijama prebivališta i 
boravišta (u daljem tekstu: Pravilnik) propisuju se postupak prijave i odjave prebivališta i 
boravišta državljana BiH i boravišta raseljenih lica, promjene adrese stana, obrasci, 
njihov sadržaj, evidencije i druga pitanja. 

Član 2. 

Poslove navedene u članu 1. Pravilnika vrše u Federaciji Bosne i Hercegovine Policijske 
uprave pri kantonalnim ministarstvima unutrašnjih poslova, u Republici Srpskoj Centri 
javne bezbjednosti, Stanice javne bezbjednosti i Policijske stanice, u Brčko Distriktu 
Bosne i Hercegovine nadležni organ koji funkcionalno djeluje kao državna institucija (u 
daljem tekstu: nadležni organ), u skladu sa odredbama Zakona o prebivalištu i boravištu 
državljana Bosne i Hercegovine (u daljem tekstu: Zakon). 

Član 3. 

Državljani BiH podnose zahtjev za prijavu i odjavu prebivališta-boravišta i promjenu 
adrese stana, na obrascu PBA-1. 

Obrazac sadrži podatke iz člana 6. Zakona, a to su: lični podaci o osobi koja vrši prijavu-
odjavu prebivališta-boravišta ili prijavu promjene adrese stana, statusu lica, podatke o 
mjestu i adresi prebivališta-boravišta, ili odjavi prebivališta radi odlaska u inostranstvo. 



Zahtjev za prijavu-odjavu prebivališta, boravišta i promjenu adrese stana popunjava se u 
dva istovjetna primjerka od kojih se jedan nakon evidentiranja i ovjeravanja od strane 
službenog lica vraća podnosiocu i istom služi kao dokaz da je izvršio prijavu-odjavu 
prebivališta ili boravišta odnosno kao dokaz da je nadležni organ omogućio odjavu 
njegovog ranijeg prebivališta ili boravišta (član 8. stav 7. Zakona). 

Član 4. 

Prilikom podnošenja zahtjeva za prijavu-odjavu prebivališta-boravišta i promjenu adrese 
stana podnosilac zahtjeva je dužan priložiti dokaze o identitetu, kojima se mogu potvrditi 
podaci iz zahtjeva. 

Nadležni organ iz člana 2. Pravilnika, po službenoj dužnosti, odmah će elektronskim 
putem obavijestiti nadležni organ u mjestu ranijeg prebivališta-boravišta podnosioca 
zahtjeva radi odjave prebivališta-boravišta istog. 

Lice može neposredno odjaviti svoje prebivalište ili boravište ali je dužno da odmah a 
najkasnije u roku od 15 dana od dana odjave prebivališta ili boravišta podnese zahtjev za 
prijavu novog prebivališta ili boravišta kod nadležnog organa. 

Član 5. 

Državljanin koji se stalno nastani u inostranstvu ili koji u inostranstvu boravi duže od 
jedne godine odjavljuje svoje prebivalište neposredno ili putem diplomatsko-konzularnih 
predstavništava Bosne i Hercegovine u zemlji u kojoj se stalno nastani, na obrascu PBA-
1. 

Član 6. 

O primljenim zahtjevima za prijavu-odjavu prebivališta-boravišta i promjene adrese stana 
nadležni organ iz člana 2. Pravilnika vodi posebnu evidenciju primljenih zahtjeva-
Registar primljenih zahtjeva. 

Registar se sastoji od ispisanih dnevnih listova formata A4 - obrazac PBA-2 po rednom 
broju putem elektronske evidencije, koji sadrži podatke o: rednom broju, datumu prijema 
zahtjeva, prezimenu i imenu podnosioca zahtjeva i imenu jednog roditelja, danu mjesecu 
i godini rođenja, vrsti zahtjeva (prijava-odjava prebivališta-boravišta promjena adrese 
stana), potpis službenog lica i rubrika “Napomena“. 

Registar se zaključuje na kraju kalendarske godine, uvezuje i čuva trajno. 

Zahtjevi se odlažu po rednom broju, čuvaju pet godina, a zatim se komisijski uništavaju. 

Član 7. 



Nadležni organi iz člana 2. Pravilnika putem elektronske obrade podataka u okviru svoje 
nadležnosti vode, održavaju i koriste lokalnu evidenciju o prebivalištu i boravištu 
državljana BiH i vrše ažuriranje istih podataka. 

Ministarstvo unutrašnjih poslova Republike Srpske vodi i održava entitetsku evidenciju o 
prebivalištu-boravištu putem centara javne bezbjednosti. 

Kantonalna ministarstva unutrašnjih poslova vode i održavaju evidenciju o prebivalištu-
boravištu na području kantona. 

Nadležni organ u Brčko Distriktu Bosne i Hercegovine vodi i održava evidenciju o 
prebivalištu-boravištu na području Brčko Distrikta Bosne i Hercegovine. 

Centralnu evidenciju prebivališta-boravišta vodi i održava elektronskim putem 
Ministarstva civilnih poslova i komunikacija Bosne i Hercegovine (u daljem tekstu: 
MCPK BiH) u skladu sa Zakonom i Zakonom o centralnoj evidenciji i razmjeni 
podataka. 

Član 8. 

Pristup i korištenje podacima iz evidencije o prebivalištu i boravištu državljana BiH, vrši 
se na osnovu Zakona i Zakona o centralnoj evidenciji i razmjeni podataka. 

Državljaninu BiH čiji se podaci nalaze u centralnoj, entitetskoj i lokalnoj evidenciji, 
nadležni organ koji vodi tu evidenciju na njegov zahtjev izdat će obavijest o njegovim 
ličnim podacima koji se nalaze u evidenciji, na obrascu PBA-3. 

Član 9. 

Evidencija prebivališta-boravišta vodi se i održava putem elektronske obrade podataka i 
sadrži podatke iz člana 6. Zakona i člana 24. Zakona o centralnoj evidenciji i razmjeni 
podataka. 

Državljaninu BiH koji ima prebivalište odnosno boravište na području BiH, na njegov 
zahtjev izdat će se uvjerenje o prebivalištu odnosno boravištu iz evidencije prebivališta, 
odnosno boravišta koja se vodi kod nadležnog organa, na obrascu PBA-4. 

Član 10. 

Postupak unosa podataka u evidenciju prebivališta-boravišta državljana BiH vrši se 
elektronskim putem na način propisan posebnim uputstvom koje donosi MCPK BiH. 

Član 11. 

Lice-povratnik iz člana 17. Zakona dužno je dati podatke o sadašnjem mjestu boravka 
radi uspostavljanja svog prebivališta prije sukoba. 



Podatke o mjestu prebivališta i mjestu boravka lice iz prethodnog stava podnosi na 
obrascu PBA-5. 

Nakon utvrđivanja istinitosti podataka iz prijave o povratku, nadležni organ iz člana 2. 
Pravilnika, po službenoj dužnosti elektronskim puteni obavještava nadležni organ po 
mjestu sadašnjeg boravka povratnika radi odjavljivanja tog lica iz evidencije boravišta 
raseljenog lica. 

Član 12. 

Lice-povratnik iz člana 18. Zakona ima pravo na olakšanu ponovnu prijavu prebivališta i 
dužno je podnijeti zahtjev za prijavu prebivališta na obrascu PBA-1 Pravilnika. 

Ako ne može predočiti dokument kojim dokazuje svoj indentitet ili ranije boravište 
raseljeno lice iz člana 25. Zakona, ove činjenice može dokazati svojom izjavom. 

Izjava iz prethodnog stava daje se kod službenog lica koje vodi postupak prijave 
boravišta u nadležnom organu iz člana 2. Pravilnika. 

Raseljeno lice prijavu boravišta vrši na obrascu PBA-1. 

Član 13. 

Nakon prijave boravišta raseljenog lica, nadležni organ u novom boravištu odmah 
obavještava nadležni organ u ranijem boravištu, po službenoj dužnosti, radi odjavljivanja 
boravišta za raseljeno lice iz njegove evidencije. 

Ukoliko raseljeno lice neposredno odjavi boravište, dužan je postupiti na način opisan u 
članu 4. stav 3. Pravilnika. 

Član 14. 

Obrasce koji čine sastavni dio Pravilnika obezbijedit će MCPK BiH, odštampane na 
jezicima konstitutivnih naroda BiH ispisane latiničnim i ćiriličnim pismom, formata A-4. 

Iz tehničkih razloga podaci koji se na obrascima automatski (računarski) ispisuju iz baze 
podataka prilikom uručenja obrasca upisuju se latiničnim pismom. 

Podaci koje građanin upisuje, prema izboru upisuju se latiničnim ili ćiriličnim pismom. 

Član 15. 

Registri prebivališta-boravišta i kartoteke građana koji su vođeni po dosadašnjim 
propisima čuvaju se pet godina, a nakon isteka tog perioda MCPK BiH može donijeti 
posebno uputstvo o daljem čuvanju istih. 



Član 16. 

Ovaj pravilnik stupa na snagu danom objavljivanja u “Službenom glasniku BiH“. 

Ovaj pravilnik će se objaviti i u službenim glasilima entiteta i Brčko Distrikta BiH. 

Ministar Svetozar Mihajlović, s. r. 

 
 


